
    Se a tarefa do prólogo é presentar e predispoñer o lector ao libro que ten nas súas mans, neste caso semella innecesario. Os que coñecemos o seu autor xa sabemos, de antemán, que estamos ante un traballo profundo, apaixonado, documentado e froito de moitas horas de traballo de investigación. Non só isto, ademais é un libro necesario. Sorprende que, ata a data, ninguén abordase un traballo destas características, máxime coa historia e coa tradición que a ópera, ten en Vigo. Vigo é unha cidade industrial, traballadora, pero tamén é culturalmente inquieta e, como tal, nunca foi allea á ópera e ao teatro lírico.




    Todos os afeccionados vigueses ao xénero operístico sabemos que grandes estrelas da lírica coma Enrico Tamberlick, Miguel Fleta, Francisco Viñas, Hipólito Lázaro, Mario del Mónaco, Montserrat Caballé, Victoria de los Ángeles, Giuseppe di Stefano, Alfredo Kraus, Ángeles Gulín ou Piero Cappuccilli protagonizaron grandes veladas líricas na nosa cidade que nos gustase presenciar, gozar (e bravear!) aos que, por idade, non tivemos ocasión.




    Toda esta inquietude e afección que había na cidade foi canalizada en 1958 por Camilo Veiga coa fundación da Asociación de Amigos da Ópera de Vigo, que serviu tanto para vertebrar o interese social que había na cidade pola ópera como para crear uns festivais líricos estables que, na actualidade e tras 65 anos, teñen a súa continuidade nos Outonos Líricos que anualmente organiza a mencionada asociación.




    Pero antes de chegar aí temos que coñecer a orixe e a xénese. Como chegan a ópera e o teatro lírico a Vigo? En que recintos foron as primeiras representacións? Que nomes estaban asociados a esas iniciais veladas líricas? E non menos importante, como era a sociedade viguesa que acollía esas manifestacións líricas? Todas esas preguntas teñen por fin resposta neste libro, fundamental e necesario para coñecer a orixe do teatro lírico na nosa cidade e como este evolucionou no seu primeiro século de historia. Vigo, xa daquela, era unha cidade dinámica, buliciosa e inquieta que acababa de deixar atrás a reconquista e que vivía importantes cambios sociais e industriais que, como non?, condicionaban as manifestacións culturais que se vivían na urbe.




    Melodías e voces esquecidas é unha máquina do tempo, como a de H. G. Wells, que nos traslada a unha cidade atlántica do século XIX, en continua evolución, e móstranos como era a súa sociedade, os seus teatros, os seus recintos, os seus gustos culturais, musicais e como todo isto se vai consolidando, e cambiando, ata un século despois.




    Se agora gozamos de ópera de calidade en Vigo, e da presenza de estrelas líricas nacionais e internacionais, é porque hai case dous séculos se viviron os feitos que se relatan no libro que vostede ten nas súas mans. Non era un labor fácil. Todo o que aquí se contén provén dun minucioso e detallista labor de investigación, de case dez anos, do seu autor, Carlos E. Pérez, para a súa tese doutoral. Non coñezo outra persoa máis capacitada para poder realizalo. Os que o coñecemos sabemos que, ademais dun gran afeccionado ao xénero lírico, e gran coñecedor de voces, tamén é un maxistral músico. Con estas vimbias, o resultado non podía ser outro. Un relato necesario, douto, apaixonante e documentado sobre un século da historia cultural, lírica e social da nosa cidade. Agora só fai falta que, despois desta emocionante viaxe, o autor se anime e vaia por un segundo volume. Que así sexa!

    INTRODUCIÓN




    Ondas do mar de Vigo,




    se vistes meu amigo…




     




     




    Os versos universalmente coñecidos da primeira das sete cantigas de amigo codacianas, conservadas con notación musical no denominado pergamiño Vindel1 e compostas entre principios do século xiii e mediados do xiv, revelan que, polo menos como elemento inspirador, Vigo e o seu mar gozaron de notable consideración entre ilustres poetas, trobadores e xograres da lírica galaico-portuguesa medieval como Martin Codax, Mendinho ou Gómez Charinho2. Os devanditos poemas emerxen como o primeiro antecedente lírico coñecido da vila olívica3 e o seu fortuíto achado resultou fundamental para abrir novas perspectivas de investigación musicolóxica que, co transcorrer dos anos, deviñeron nun inxente caudal de información e de estudos especializados no ámbito da música profana.




    Se a transcendencia deste tesouro documental, cuxo valor foi universalmente ponderado, e a súa estrañada evocación da paisaxe da ría outorgan un protagonismo inesperado á vila no ámbito da canción trobadoresca, este dilúese fóra da contorna das melodías destas cantigas. Trátase, pois, dunha feliz excepción. Apenas coñecemos nada da actividade musical do Vigo da Idade Moderna, especialmente entre os séculos xv e xviii, e, por riba, descoñecemos en gran medida a configuración e o desenvolvemento das diferentes tempadas líricas viguesas, así como, en consecuencia, o rol sociocultural desempeñado pola escena musical.




    A pesar do complexo e acelerado proceso de transformación da urbe viguesa nos últimos douscentos anos, estes aspectos non foron abordados máis que tanxencialmente pola academia. De feito, ata o momento, as referencias arredor da historia da escena lírica viguesa parecían reducirse ao paso de Enrico Tamberlick, a estrea de O mariscal e a celebración dos festivais de ópera auspiciados por Camilo Veiga. Non deixa, así mesmo, de resultar paradoxal o considerable torrente investigador do que dispoñemos acerca dun vetusto manuscrito de máis de oito séculos de antigüidade, mentres que nin un só pentagrama se conserva dalgunhas das obras líricas compostas e estreadas nos teatros locais por considerados autores galegos como Prudencio Piñeiro Latierro (ca.1838-1919) ou Reveriano Soutullo (1880-1932).




    Cando un camiña polo centro histórico de Vigo axiña percibe a estraña sucesión de edificios de diversa traza arquitectónica que articulan quinteiros e espazos urbanos nos que se combinan modernismo, eclecticismo e racionalismo con estéticas contemporáneas de recente factura. Se se ascende pola costenta rúa Eduardo Iglesias, como un exemplo máis dentro dese singular cóctel, é máis que probable que atraia a nosa atención unha sobria fachada de pedra á que se accede a través dunha desigual escalinata e cuxos arcos de medio punto dan acceso a unha praza conformada por varios bloques de oficinas e vivendas. Esta réplica sui generis do frontispicio do Teatro-Circo Tamberlick, coroada pola lira de Apolo orixinal, érguese a modo de nostálxico testemuño daquela sala na que se desenvolveu unha boa parte dos fitos escénicos que modelaron a historia do teatro lírico da cidade.




    Tan só conservo escasos recordos daquel vello recinto, naqueles momentos xa nos seus últimos anos de andaina. Con todo, boa parte das miñas máis gratas vivencias de nenez están acompañadas polo relato en familia de inesquecibles veladas no outro gran teatro: o vello García Barbón. Alí, no transcurso dos primeiros festivais da Asociación de Amigos da Ópera, propiciáronse experiencias musicais de singular valor artístico, grazas á participación de intérpretes como Alfredo Kraus, Gianna D’Angelo, Manuel Ausensi, Piero Cappuccilli, Montserrat Caballé e tantos outros. A pegada de innumerables historias e anécdotas ao redor do que dei en denominar os “anos dourados” da ópera na miña cidade son os que me animaron, hai máis dun lustro, para iniciar o traballo de investigación sobre a actividade lírica viguesa. Foi na primeira fase de documentación cando comecei a ser consciente do enorme protagonismo que a ópera, pero, aínda en maior medida, zarzuela e opereta, nos seus diversos formatos, cobraran na vida cultural local ao longo de case dúas centurias.




    Se nun primeiro momento a miña intención primordial era realizar unha aproximación na contorna do Vigo de posguerra, pronto se evidenciou a insuficiencia dun propósito que non contemplase a buliciosa actividade do Vigo decimonónico como eixe fundamental. Unha cidade cuxa peculiar conformación urbana discorreu parella ao seu tránsito cara a un cambio de modelo produtivo, centrado no dinamismo comercial e industrial e, consecuentemente, abocado a unha acentuada revolución social, económica e cultural. Este foi o elemento distintivo da cidade e, en base a el pretendín materializar o contido do presente libro. A singularidade viguesa non reside propiamente na amplitude e no contido das súas tempadas ou na categoría das súas estreas, senón na súa propia idiosincrasia: unha cidade que emerxeu aceleradamente como motor de toda unha comarca, porta cara a América e asentamento de diversos colectivos no que supuxo o maior crecemento demográfico de toda Europa na primeira metade do século xx. A esta premisa débese agregar a propia natureza do teatro lírico, non só entendido como acontecemento artístico, senón, tal como o define o historiador británico Daniel Snowman, como un verdadeiro fenómeno social, económico e político4.




    



    Se valoramos, de acordo con este criterio, que tanto ópera como zarzuela son xéneros cuxa significación transcendeu os confíns do propio escenario, que exerceron como canles efectivas de interacción sociocultural e que, en consecuencia, o arraigamento ou acollida destes é reflexo das demandas, a construción identitaria e a expresión de moi diversos grupos humanos, pareceume fundamental incorporar ao presente relato moitos destes matices, máis directamente relacionados coa antropoloxía e a socioloxía da arte. A pretensión fundamental non foi, polo tanto, realizar unha simple recolleita de datas, compositores e títulos, senón, a través da incidencia e do desenvolvemento dos distintos formatos líricos, plasmar un retrato de Vigo e das súas xentes ao longo dun período clave da súa historia máis recente. E para conformar a devandita cartografía era indispensable afondar en aspectos como o marco urbano e o proceso de expansión, o contexto social, os espazos escénicos, as particularidades das compañías líricas itinerantes ao seu paso pola cidade, a actividade das numerosas sociedades de recreo e salóns burgueses, a música dos cafés e, por suposto, o desenvolvemento das propias tempadas líricas, coas súas grandes ou modestas estrelas, compositores, obras interpretadas, recepción destas e resto de circunstancias.




    Non hai dúbida ningunha de que a apertura do Teatro-Circo en outubro de 1882 constituíu un feito determinante non só para o impulso sociocultural da cidade, senón para todo o ámbito da Galicia meridional. Como poderemos comprobar, naquel histórico evento concorreron felizmente a transcendencia social e a artística nunha prolongada e orixinal tempada encomendada a un extraordinario equipo canoro. Malia a singularidade deste acontecemento, o punto de partida do periplo lírico na cidade de Vigo debe situarse na inauguración en 1832 da Casa-Teatro, primeiro recinto público de certa entidade, que á fin provía a próspera burguesía dun selecto espazo de lecer e brindáballe a Vigo a posibilidade de acceder a un status cultural en consonancia con outras urbes galegas. Unha data salientable tamén no contexto sociopolítico español, dada a súa coincidencia coa finalización do reinado de Fernando VII en 1833 e o convulso ascenso ao trono de Isabel II baixo a rexencia de María Cristina de Borbón.




    Fixado este punto referencial, o presente libro fai un percorrido polos cen anos de actividade escénica transcorridos desde a apertura daquel humilde escenario da praza da Princesa ata a estrea no Teatro Circo en maio de 1929 da obra O mariscal, de Eduardo Rodríguez-Losada (1886-1973), primeira e significativa creación operística da historia lírica galega. Unha travesía longa, rica e complexa que viu o albor e o crepúsculo dos principais escenarios, fervores e decepcións polos divos do momento, a chegada do verismo, a popular acollida do xénero chico, o auxe da sicalipsis e o erotismo escénico ou o efémero florecemento da denominada zarzuela galega, entre moitos outros acontecementos. Tempadas e representacións cuxa análise propicia tamén un fidedigno retrato da sociedade viguesa. Toda unha galería de perfís sociais e xeracionais que protagonizan o devir do teatro lírico en Vigo ao longo do século XIX, a Idade de Prata, os axitados e restritivos anos baixo a ditadura de Primo de Rivera, a crise da Restauración e a caída definitiva da monarquía tras os comicios municipais de abril de 1931 que conducirían á proclamación da Segunda República.




    



    Loxicamente, outro dos obxectivos capitais deste relato foi afondar na morfoloxía das compañías con actividade nos teatros locais, así como nas circunstancias e características dos espectáculos presentados. Se atendemos á dimensión extramusical acadada nas principais tempadas, a singradura da escena olívica contempla como un dos seus mais atractivos piares o espectáculo operístico. A arribada dos Tamberlick, Donadio, Viñas, Capsir, Fleta, ou Lázaro sempre foi motivo dunha excepcional recepción popular e mediática; unha admiración materializada mesmo en forma de concertos, homenaxes, odas literarias e distintos recoñecementos. Non obstante, foron outros formatos “menores” os que capitalizaron o discorrer da actividade escénica das nosas grandes e pequenas salas teatrais. Máis aló do peso específico da zarzuela grande nas súas primeiras décadas, foi o xénero chico o que cativou a públicos de toda condición ao final da etapa decimonónica, mentres que o primeiro cuarto do XX asistiu á eclosión dos xéneros frívolos e das varietés. Deste xeito, resulta obvio ó seu protagonismo no relato xeral, con toda a complexidade que a abordaxe de tal diversidade de formas musicais encerra, ata plasmar así un estudo máis contextualizado e fiel á realidade de todo este século de historia da escena viguesa.




     




     




    AS FONTES




     




    O coñecemento do itinerario lírico en Galicia experimentou un notable avance nos últimos anos coa presentación de numerosas teses doutorais e coa publicación de diversos traballos relativos á música culta e popular, tanto de carácter global como monográfico. Non acontece o mesmo no caso vigués, onde as achegas son sorprendentemente escasas, agás as sucintas citas históricas, procedentes de fontes hemerográficas, case sempre centradas nos actos de inauguración dos teatros Tamberlick e García Barbón.




    Dentro deste considerable baleiro documental, destacan as contribucións do musicólogo Enrique Sacau para o Boletín de Estudios Vigueses (2002 e 2004)5 e a publicación dos meus artigos “Una hoguera para el recuerdo” (2013) e “Cuatro lucías viguesas” (2014) para os programas do Outono Lírico da AAOV, nos que se esmiúzan datos alusivos ao desenvolvemento das tempadas de ópera en Vigo. Algo máis abundantes son as investigacións arredor de diferentes perfís da vida social e da actividade musical na cidade, especialmente, en traballos realizados na última década. Entre eles resulta enriquecedora a análise formulada por María Asunción Gómez Pintor en “Música y sociedad en la ciudad de Vigo en los siglos xix y xx”(2008) e, especialmente, a tese de doutoramento de Carmen Losada Gallego, Mulleres pianistas en Vigo. Do salón aristocrático á Idade de Prata (1857-1936). Sofía Novoa (2015), na que, partindo da traxectoria dalgunhas solistas de piano locais, leva a cabo toda unha descrición da contorna musical burguesa no devandito período.




    Nesta senda temática tamén sobresaen varios traballos sobre sociedades musicais e recreativas viguesas como o de Rubén Martínez Alonso sobre El Casino de Vigo (2013), o de Espinosa Moreno acerca dos cento vinte anos de historia do Círculo Cultural, Mercantil e Industrial (2010) ou, máis recentemente, o de Tamar Adán e Martín Fernández respecto da Sociedade Filharmónica (2015). En La edición musical en Vigo en la primera mitad del siglo XX: Manrique Villanueva (2013), o investigador Pablo Abreu afonda no labor editorial da saga Villanueva e do compositor Reveriano Soutullo, mentres que Pedro Alberto Areal e Sonia García (1992-93) e, posteriormente, Asterio Leiva (2013), analizaron a historia da Banda Municipal de Música desde a súa fundación en 1883. Do prolífico xornalista e historiador Xerardo González Martín destacan Vigo no espello dos nosos avós. Do ferrocarril (1863) ós primeiros tranvías (1914) (1991) e tamén 1876-1895: Dos décadas muy musicales en Vigo (2011), amenas e heteroxéneas fotografías do Vigo decimonónico.




    Máis profusa e pormenorizada é a bibliografía concernente ao desenvolvemento urbano e arquitectónico, base indispensable para calquera aproximación aos principais recintos escénicos. Deste xeito, resultan fundamentais os diversos traballos de especialistas e investigadores nestes campos, como José Antonio Martín Curty ou Jesús Ángel Sánchez García, referenciados no apéndice bibliográfico. Mención especial merecen as valiosas e exhaustivas achegas do arquitecto Jaime Garrido (1939-2019), membro fundador do Instituto de Estudios Vigueses (IEV) e gran responsable da exhumación da historia do patrimonio arquitectónico da cidade, recentemente desaparecido. Entre todas elas destacaría polo seu valor referencial para o contido do presente libro, Vigo, la ciudad que se perdió. Arquitectura desaparecida. Arquitectura no realizada (1992). Tampouco podemos esquecer as contribucións levadas a cabo en publicacións como Cen anos de historia urbana (1880-1980) (1990), de Xosé Manuel Souto, Da antiga cidade amurallada ó casco vello actual (2007), de Alejandro Martínez ou Eclecticismo, arquitectura y ciudad en Galicia. La obra de los Sesmero en Vigo (2014), de Marta Filgueira.




    Tamén fóra do contexto estritamente artístico e musical, para situar adecuadamente aspectos sociais, económicos e históricos do Vigo de hai dous séculos, móstranse esenciais os traballos de Nicolás Taboada Leal (1798-1883), José Espinosa Rodríguez (1880-1966) e Xosé María Álvarez Blázquez (1915-1985), notorios cronistas oficiais da cidade que, a través da súa Descrición topográfica-histórica de la ciudad de Vigo, su ría y alrededores (1840), Terra de Fragoso, Notas para la historia de Vigo y su comarca (1949) e A cidade e os días. Calendario histórico de Vigo (1959), proporcionan, respectivamente, documentos repletos de datos substanciosos e singulares, de cita inescusable neste traballo.




    A carencia e dispersión de fontes documentais primarias constituíu un dos principais escollos cos que foi necesario lidar ao longo do desenvolvemento do presente estudo. A pesar de abordar unha etapa histórica non excesivamente distante, a historia da actividade lírica e teatral na cidade viguesa non resulta demasiado afortunada en canto á diversidade de arquivos que faciliten o desenvolvemento de calquera tipo de investigación respecto diso. A desaparición dos principais locais e recintos que acolleron espectáculos escénicos desde o segundo terzo do século XIX, algúns deles de fugaz permanencia, viuse infelizmente acompañada polo extravío de materiais e documentación cuxa consulta podería propiciar unha análise máis exhaustiva e minuciosa acerca destes. Caso aínda máis rechamante é o do García Barbón, coliseo en pleno funcionamento, que carece dun histórico dos seus primeiros setenta anos de existencia e tampouco velou pola recompilación e custodia de fotografías, carteis, folletos, programas de man e demais testemuños reveladores da evolución dunha das salas que, ao longo de distintas xeracións, concitou maior número de afeccionados.




    O rastrexo de fontes e fondos particulares non lanzou resultados especialmente significativos. Coleccións como as de Ignacio Pérez Blanco, marqués de Valladares, tan ricas no que respecta á documentación relativa á historia desta casa nobiliaria e a súa relación coa vila olívica, apenas fornecen algún dato illado relacionado coas representacións levadas a cabo no seu teatro palaciano. En canto ao arquivo dos herdeiros de Isaac Fraga (1888-1982), xestor dos grandes teatros vigueses do século xx como o Odeón, o Tamberlick e o García Barbón6, descoñecemos o seu contido, aínda que, segundo a testemuña do seu neto Arturo Fraga, o pouco que resta componse case exclusivamente de documentos relacionados coa actividade cinematográfica da empresa.




    Os principais fondos empregados para o desenvolvemento do presente traballo de investigación, e primordiais elos do proceso de comprensión e exposición do itinerario do teatro lírico no século obxecto de análise, poden encadrarse dentro de dous grupos básicos, como son as fontes hemerográficas e as documentais ou manuscritas. O peso das hemerográficas é maior, se cabe, no caso vigués. Por este motivo, realizouse unha exhaustiva consulta e confrontación das diferentes publicacións periódicas de cada etapa, tanto no ámbito rexional como nacional7. Esta pescuda foi extremadamente sistemática nos principais rotativos locais daqueles anos como La Concordia, La Oliva, El Diario de Vigo, Galicia. Diario de Vigo, Noticiero de Vigo, El Miño, Vida Gallega. Ilustración Regional, El Pueblo Gallego e, por suposto, Faro de Vigo, decano da prensa nacional, relevante testemuña dos principais acontecementos acaecidos na cidade dende a súa aparición en novembro de 1853. Cos datos obtidos procurouse a elaboración dunha detallada referencia, non só de representacións, compañías ou reparticións, senón tamén de circunstancias transversais dos eventos líricos relativas a aspectos de índole sociocultural ou directamente musical, como a transcendencia, acollida e repercusión de obras, compositores e intérpretes no desenvolvemento das sucesivas tempadas. A inxente cantidade de exemplares consultados consérvase en repositorios e coleccións, ben físicas ou dixitais, dentro dos seus fondos de carácter histórico.




    Nesta procura de documentación consistente, a visita aos principais arquivos galegos físicos e virtuais foi unha constante. Así, Fundación Penzol, Museo Provincial de Pontevedra, Arquivo da Deputación Provincial de Pontevedra, Arquivo Histórico Provincial de Pontevedra, Arquivo Pacheco, Arquivo Histórico Diocesano de Tui, Biblioteca Antonio Odriozola de Pontevedra, Arquivo Dixital de Galicia, Galiciana e, por riba de todos eles, o Arquivo Municipal de Vigo, convertéronse durante estes últimos anos en compañeiros cotiáns da miña tarefa investigadora.




    En canto á edición, cómpre sinalar que todas as citas de documentos, artigos ou distintas publicacións incorporadas ao longo do presente libro foron transcritas literalmente no castelán orixinal, sen practicar corrección de ningún tipo na redacción, acentuación ou ortografía propia da época ou do autor e mesmo conservando a presenza evidente de erratas. Considero que deste xeito se acada unha aproximación máis fidedigna ao contexto e contido orixinal de cada unha delas. Así mesmo, para unha mellor identificación das distintas obras líricas mencionadas, os títulos aparecen indicados en cursiva, para respectar a denominación en italiano, castelán, portugués, etc., coa que foron representadas nos teatros vigueses, e coa data da estrea entre parénteses na primeira mención no texto.

OCIO E ESPECTÁCULOS NO ALBOR DUNHA GRAN CIDADE


  




  

    



    NA AURORA DUN NOVO VIGO




    Ata ben superado o ecuador do XIX Vigo aínda se atopaba lonxe de albiscar a consideración de gran urbe tal e como hoxe a coñecemos. Sen entrar a considerar a súa salientable función como enclave de asentamentos da cultura castrexa, prerromana e romana, nin tampouco o seu complexo pasado medieval, con episodios como os das revoltas irmandiñas da segunda metade do século XV ou as incursións realizadas por Francis Drake (ca. 1540-1596) e diversas frotas piratas e escuadras estranxeiras no XVI e XVII, dous acontecementos capitais sobresaen con especial significación na historia moderna da cidade: por unha banda, a celebérrima batalla dos galeóns en Rande, en outubro de 1702, e, por outro, a heroica defensa da vila e posterior reconquista fronte ao exército francés, con Cachamuíña (1771-1848) como memorable protagonista, o 28 de marzo de 1809. Tales eventos reflicten a importancia xeoestratéxica dunha poboación que, con todo, non era daquela máis que unha pequena pero próspera localidade mariñeira. Un nome que non figuraba, en ningún caso, como punto de referencia nas xiras das pequenas compañías líricas e teatrais que naquel momento percorrían o noroeste peninsular, tanto pola carencia de infraestruturas para acollelas como pola practicamente inexistente demanda deste tipo de espectáculos.




    Para poder contextualizar a radical preponderancia que experimentou a cidade de Vigo no ámbito hispano ao longo do XIX os datos demográficos semellan contundentes. O censo de Floridablanca8 de 1787 cifra en 3.434 o número de habitantes daquela vila, ben lonxe dos preto de vinte mil de Pontevedra, e sensiblemente por debaixo doutros municipios próximos como Cangas, Redondela, Soutomaior, Baiona, A Guarda, Tui ou Salvaterra. Os datos posteriores do Dicionario xeográfico-estatístico-histórico de Pascual Madoz (1845-1850) e os máis fidedignos e pormenorizados censos elaborados pola Comisión de Estatística Xeral do Reino (1857 e 1860) e, posteriormente polo Instituto Xeográfico e Estatístico, trasladan un crecemento poboacional marcadamente exponencial. Un enorme salto demográfico que se consolida na primeira década do século XX coa anexión dos municipios limítrofes de Bouzas (1904) e Lavadores (1941), o que converte definitivamente Vigo na cidade máis poboada de Galicia e propicia unha apresurada e controvertida transformación urbanística.




    Outro factor fundamental neste período foi o gran impulso da economía local alimentado polas extraordinarias posibilidades ofrecidas polo porto de Vigo. A xénese da futura gran urbe olívica cimentaríase, en primeiro termo na progresiva liberalización do comercio marítimo, especialmente durante o reinado de Carlos IV, quen outorgaría, en marzo de 1794, aos portos de Vigo, Valencia e Sanlúcar de Barrameda, a autorización plena para o comercio con América, privilexio que ata aquel intre só posuía en Galicia a localidade da Coruña. Deste xeito, o porto vigués comezou a adquirir nas primeiras décadas do século XIX unha notable xerarquía como enclave nas rutas comerciais atlánticas cara a Europa e América. Este proceso viuse acompañado por unha crecente industrialización do sector pesqueiro e os produtos manufacturados, grazas á chegada de empresarios, maioritariamente cataláns, que albiscaron o porvir que a cidade outorgaba aos seus investimentos. Se ao redor de 1800 a urbe aínda se mantiña moi dependente do sector primario, a puxanza da industria conserveira, a construción naval, o tráfico marítimo (onde exerceu un papel transcendental a creación do lazareto de S. Simón)9 e o movemento portuario de mercadorías con América e Europa convertéronse neste período nos piares económicos fundamentais do Vigo contemporáneo. Perspectivas puxantes que se viron freadas no ámbito político polo indisimulado apoio ás consignas liberais, produto das cales, ata en dúas ocasións se derrogaría o nomeamento da cidade (1823 e 1840) como capital provincial.




    Este novo albor da actividade socioeconómica e a modificación do perfil poboacional levou aparellada unha espectacular transformación urbana e un progresivo desenvolvemento de roteiros comerciais interiores. A construción de novas vías de comunicación cara ao norte de Galicia, Portugal e o centro peninsular, e a mellora das xa existentes tornáronse imprescindibles. Neste contexto, os antigos límites do núcleo metropolitano presentáronse extremadamente exiguos e fixeron inevitable a remodelación do centro histórico e a consecuente expansión urbana. Non podemos esquecer que, ata a derriba das murallas iniciado en 186110, Vigo era unha cidade constrinxida dentro dos seus lindes (Il. 1.1). A progresiva eliminación de distintos tramos de muralla ata a definitiva desaparición do seu último baluarte, a denominada Batería da Laxe11 facilitou un vertixinoso crecemento do centro urbano, fundamentalmente cara ao leste, e a consolidación dos ata entón exiguos barrios de fóra das portas. A través da reforma e apertura de numerosas rúas concretaríase a configuración definitiva das principais vías de comunicación da cidade, como a da estrada de Castela (hoxe rúas Príncipe e Urzaiz), a circunvalación (Policarpo Sanz), ou o Ramal (Colón), entre outras conexións, que se viron culminadas coa chegada do ferrocarril a través da liña Vigo-Ourense12. Tamén se sucederon recheos e ensanches como o do promotor local Emilio García Olloqui (iniciado en 1870), que, sumados á introdución de novas infraestruturas portuarias como a construción dos denominados peiraos de madeira (1875), ou o seu posterior substituto de ferro (1893), debuxaron un novo contorno do litoral vigués. A chegada da iluminación de gas en 1879 e, tan só dezasete anos máis tarde, en 1896, da luz eléctrica, “iluminaron” un novo Vigo13. Foi nesta etapa cando distinguidos arquitectos e técnicos como Manuel de Uceda, Domingo Rodríguez Sesmero (1811-1899), o seu fillo Alejandro Rodríguez Sesmero (ca. 1843-1913), Jenaro de la Fuente Domínguez (1851-1922), Michel Pacewicz (1843-1921) e tantos outros deixaron a súa pegada en sobresaíntes edificios e multitude de obras da cidade definindo o característico eclecticismo historicista arquitectónico que hoxe podemos contemplar.




    Neste escenario, Vigo converteuse en punto de saída de emigrantes, fundamentalmente cara a Cuba, O Brasil e diversas zonas de América do Sur e Río da Prata, pero tamén de chegada de numerosos “retornados” do outro lado do Atlántico e inmigrantes que, ben desde o rural galego, ben desde outros puntos da xeografía española, se desprazaron á Cidade Olívica, concibida como un lugar cheo de oportunidades. Segundo nos confirma Alejandro Martínez na súa análise sobre os aspectos socioeconómicos da cidade no inicio do século XX, Vigo construíuse ao redor dos movementos migratorios, cunha poboación de procedencia diversa. Desta heteroxénea conformación dá fe o dato de que en 1910 un 54 por cento dos habitantes do centro urbano eran naturais doutras localidades. Emprendedores cataláns, vascos, rioxanos e mesmo de distintos países europeos xorden como elemento dinamizador da economía, a industria e o comercio vigués, sempre co porto como pivote referencial15.




    



    

      [image: Plano a cor da cidade de Vigo (1856) elaborado polo tenente coronel de enxeñeiros Francisco Coello.]

    




    Il. 1.1. Plano de Vigo (1856) polo tenente coronel de enxeñeiros Francisco Coello (Ed. imaxe: Ana Miguélez)14






    A fundación do Banco de Vigo en 1900, grazas ao decisivo impulso do prestixioso conserveiro José Ramón Curbera Puig, foi un elemento clave no primeiro cuarto do novo século para o desenvolvemento da actividade económica burguesa na zona. Segundo os datos achegados por Xosé Manuel Souto no seu extenso e minucioso estudo sobre os cen anos de historia urbana de Vigo (1880-1980), a estrutura sociolaboral en 1910 evidenciou un substancial cambio cualitativo, marcado polo predominio da actividade industrial e artesanal fronte á ata entón hexemónica actividade gandeira e agrícola. Como consecuencia de todas estas circunstancias económicas, comerciais e dos procesos de industrialización e expansión urbana, e a pesar das altas taxas de emigración, mortalidade e as periódicas situacións epidémicas, asistimos a unha eclosión demográfica sen precedentes. Así 1887 e 1910 triplicase a cifra de habitantes, e case un 67 por cento das cales tiña unha idade inferior aos trinta anos, o que constata a mocidade dunha urbe dinámica e vital (fig. 1.1).




    



    

      [image: Gráfico de barras que representa a evolución da poboación de Vigo entre 1787-1910.]

    




    Fig. 1.1. Táboa de evolución da poboación viguesa entre 1787 e 191016






    O liberalismo decimonónico e a renovada fisionomía que, paulatinamente, adquiriu a cidade en todos os ámbitos, favorecería o asentamento e desenvolvemento dunha nova burguesía que, ao longo da segunda metade do XIX, foi adquirindo un rol cada vez máis preponderante no seo desta incipiente sociedade viguesa. Nomes e familias ilustres comezaron a asentarse en Vigo e a manexar con maior forza os principais mecanismos de poder económico e político. Aos Curty, Curbera, Massó, Barreras, Conde, Bárcena, etc., engadiuse tamén o máis florido da xerarquía burguesa autóctona como Velázquez Moreno, García Barbón, Policarpo Sanz, López de Neira ou Sanjurjo Badía. Loxicamente, non foi a revolución liberal-burguesa na súa dimensión social e económica un acontecemento exclusivo deste municipio, senón un fenómeno característico de Europa occidental, moi consolidado na España isabelina, con ampla incidencia nas grandes urbes galegas como A Coruña, Ourense ou Pontevedra. A singularidade de Vigo respecto a aquelas residiu na celeridade coa que esta se produciu, pois non podemos ignorar que a cidade se presentou de modo moi tardío como urbe moderna de grandes perspectivas.




    Considerable transcendencia supuxo tamén para a definitiva consolidación do ascenso socioeconómico vigués a decisión estatal de seleccionar a Vigo como sede do novo telégrafo en 1858, case corenta anos antes de que a luz eléctrica chegase aos fogares da cidade. O status adquirido no comercio marítimo transatlántico e as idóneas características do porto facíano candidato ideal para tal designación. Tras o telégrafo terrestre sería o cable submarino o que alcanzaría augas viguesas en 1873. A chegada das devanditas infraestruturas supuxo a instalación na cidade das principais compañías de telecomunicacións mundiais como a Eastern Telegraph Company Ltd. (1873) e a Deutsch Atlantische Telegraphengesellschaft (1896). Ademais do alcance deste servizo, que converteu Vigo en verdadeira porta de telecomunicacións peninsular e europea como engarzamento transoceánico, a apertura das oficinas do cable inglés e alemán, co seu correspondente persoal, contribuíu ao enriquecemento cultural e á dinamización e incremento dunha ampla gama de actividades culturais e deportivas, conforme os hábitos propios dos principais países europeos.


  




  

    



    O IMPULSO DA ACTIVIDADE LÍRICA: 
ACTORES SECUNDARIOS




    Como sinala Enrique Sacau, foi o auxe desta poderosa “clase emerxente e importada” a que trouxo a lírica a Vigo17. Coñecedores das modas imperantes en Europa, fillos do movemento romántico, e imbuídos, por propia natureza, dun espírito ambicioso e emprendedor, loitaron por unha progresiva transformación dos arcaicos modelos de lecer da Cidade Olívica, nos que o espectáculo escénico e musical (e fundamentalmente a ópera) debía desempeñar un papel relevante e tamén idiosincrático do status burgués local. Máis aínda pola veciñanza con outras cidades galegas como Santiago, Ferrol e A Coruña, que, xa dende mediados do século XVIII, tras a arribada de Nicolà Setaro, si gozaban dunha tradición de espectáculos líricos18. Os salóns desta refinada burguesía foron semente e punto de encontro de artistas e intelectuais que, á súa vez, esixiron cada vez máis a creación das imprescindibles infraestruturas e o patrocinio de espectáculos que posibilitasen unha oferta heteroxénea de actividades de lecer que respondesen de modo axeitado ao inherente estímulo cultural da vida moderna.




    Nesta vigorosa conxuntura urbana, social e económica, a actividade lírica xurdiu con naturalidade, como un factor dinamizador salientable daquel Vigo decimonónico. As diversións escénicas xerminaron con ímpeto tras a construción en 1832 do primeiro teatro de Velázquez Moreno ata se converteren desde esa data nunha das opcións predilectas para a poboación viguesa. Mercé a iso, a súa presenza foi case constante na segunda metade do século nos novos coliseos locais. Un proceso de activación da oferta de ocio lírico ao que contribuíron directa e indirectamente as actividades desenvolvidas polas populares sociedades de recreo e as actuacións que diariamente tiñan lugar nos concorridos cafés; espazos onde se deu cita un variado público, desde o máis humilde ao máis selecto, reflexo dos distintos estratos do complexo tecido social da cidade.




     




     




    AS SOCIEDADES DE RECREO




     




    A represiva etapa fernandina non foi un atranco para a diversificación da vida cultural na cidade. As primeiras décadas do xix puideron contemplar o gradual florecemento das festas e reunións privadas do salón burgués. O afán de visibilización no seo destes selectos círculos comportou unha intensa interacción social que incluía veladas con banquetes, faladoiros, xogos, bailes e abundante música. Neste contexto, a música vocal e as páxinas pianísticas atoparon un espazo idóneo para a súa interpretación, a miúdo a través das mans e das voces dos fillos das máis respectables familias.




    



    Fronte a escollidos ámbitos como o das veladas na Casa-Palacio do marqués de Valladares, a frutífera aparición das sociedades de recreo decimonónicas permitiu a xeración de esferas de sociabilidade máis permeables. Aínda que se trataba de contornas privadas, con acceso limitado aos seus escollidos membros, mesmo baixo barutos de perfil ideolóxico, político ou de restritivo rango social, as ditas entidades fomentaron de modo notable non só o ámbito interpretativo, no que case sempre atopaba un privilexiado lugar o canoro, senón tamén o ensino e a cultura musical19. De feito (e aínda que a maioría das sociedades viguesas non era de natureza estritamente musical), este capítulo tivo un papel destacado nelas e, xunto ao resto de asociacións españolas, nadas baixo o xerme do liberalismo e o espírito romántico, compartiron a súa transcendental función como espazos de difusión e promoción da música e da arte.




    Foi a caída do absolutismo monárquico e o afán por adoitar os modelos de sociedade con fins culturais e/ou musicais iniciados en países veciños como Francia ou Gran Bretaña os que propiciaron a democratización progresiva das políticas culturais e de difusión artística españolas. O proceso de legalización e recoñecemento xurídico do dereito de reunión e asociación, iniciado coa promulgación da Real orde do 28 de febreiro de 1839 e a posterior regulación recollida nos artigos 17 e 13 das constitucións españolas de 1869 e 1876, abriron a espoleta que facilitou a concreción práctica do latente espírito asociacionista20. Baixo este marco legal, Vigo alzaríase na contorna sociocultural da España de Isabel II como unha das cidades mais fecundas no que atinxe á aparición das chamadas sociedades de recreo.




    De acordo cos datos recolleitos no Anuario-Almanaque del Comercio, de la Industria, de la Magistratura y de la Administración (1895)21, o auxe económico e social da cidade olívica traduciuse nun efervescente afán asociativo que superou sobradamente o resto das principais urbes da comunidade galega. Sen tomar en consideración diversas entidades de natureza deportiva, comercial ou profesional (ás que habería que engadir os buliciosos salóns do Cable Inglés e o Cable Alemán22), antes de 1895 contabilízanse ata sete sociedades de recreo de relevo, todas elas círculos culturais cun significativo número de asociados: El Casino (1847), Tertulia Recreativa (1864), El Recreo Artístico (1866), El Liceo (1876), El Gimnasio (1878), La Oliva (1885) e o Círculo Mercantil (1891).




    Tal foi o número de sociedades en activo nestas décadas que, máis dunha vez, co obxecto de evitar dificultades no seu funcionamento e procurar a supervivencia e a progresión delas, se produciron iniciativas para a fusión dalgunhas. Iniciativas que, polo xeral, non chegaron a concretarse por falta de acordo entre as xuntas directivas. O propio gobernador civil ordenou en febreiro de 1868 a fusión do Casino e a Tertulia Recreativa baixo ameaza de disolución. Pero a dita orde, a pesar de certa controversia, foi suspendida e, mentres tanto, as sociedades, aparentemente fusionadas, non lograron manter na práctica unha actividade conxunta nin sequera nese período. A polémica viuse agravada cara á fin de século. En 1892 Faro de Vigo publica un editorial en primeira páxina en que sostén a imperativa necesidade de reducir o número de sociedades de recreo co obxectivo de potenciar o seu desenvolvemento na procura dos mellores intereses colectivos:




     




    Obsérvase que el número de sociedades recreativas en Vigo, aumenta en vez de disminuir, y, si por esta circunstancia no puede negarse que el espíritu de asociación cunde y se manifiesta en las distintas esferas de nuestro cuerpo social, es lo cierto que los derroteros por los que ese mismo espíritu se impulsa no llevan a ninguna parte, y que la asociación de los pequeños núcleos no puede igualar jamás en sus defectos y ventajas a la unión de todos los elementos y fuerzas sociales con el mismo fin y determinado objeto. Viene demostrada hasta la evidencia la necesidad de que se reduzca el número de nuestras sociedades recreativas si su existencia en el seno de la ciudad de Vigo ha de ser provechosa y útil23.




     




    As sociedades locais contaron cun importante colectivo de afiliados e, malia o seu carácter lúdico e divulgativo, adoitaron manter unha rivalidade case deportiva, acrecentada polo diferente rango social dos seus afiliados e pola proximidade das sedes situadas en céntricas vías. Tal foi o caso de Casino, Recreo Artístico e Tertulia Recreativa, que dispuxeron de locais practicamente adxacentes na rúa Imperial, hoxe Joaquín Yáñez. A desenfadada e ilustrativa Guía del forastero en Vigo (1879), atribuída ao polifacético artista vigués Teodosio Vesteiro Torres, relata en verso esta rivalidade: “Lo conspicuo en esta calle / es, amigo, según pienso / El Casino y La Tertulia / que son centros de recreo. / Tocando puerta con puerta / cualquiera diría al verlos / que los dos fueran hermanos / pues tienen el mismo objeto; / pero, amigo, los separan / antiguos resentimientos / que van quedando borrados / con el transcurso del tiempo”24.




    Entre as actividades organizadas para o lecer e diversión dos socios, foi frecuente a incorporación de numerosas actuacións musicais que ían desde concertos á representación de breves zarzuelas cómicas. No primeiro caso, o italianismo reinante concedeu ao repertorio belcantista un papel primordial naqueles lúdicos programas, aínda que, fronte a esta acusada tendencia, consolidouse progresivamente nestes ambientes a interpretación da canción lírica española e, de xeito máis específico, da canción popular galega (unha alternativa moi vinculada ao Rexurdimento e aos movementos rexionalistas de fin de século, que se afirmou como xénero autóctono e independente)25.




    



    Froito desta circunstancia, os momentos musicais dos salóns societarios vigueses da segunda metade do XIX mesturaron en idéntica proporción baladas, cancións populares, sainetes e tonadillas con escenas, arias e dúos de populares óperas italianas; unha híbrida combinación, moi do gusto da elite social e económica da cidade. Con este padrón, intérpretes ou agrupacións locais, como o orfeón La Oliva, promoveron un repertorio moitas veces de difícil cabida en teatros, grazas, en boa medida, ao acceso a reducións e arranxos para voz e piano ou distintas formacións instrumentais e/ou vocais que podían atoparse nos establecementos musicais da cidade. Tal foi o caso dos almacéns de música de Juan Monterrubio ou José Capell, a mediados de século, ou, xa cara a 1880, os de Sánchez Puga (1878), Toribio Curty (1882) e Canuto Berea (1880-1896)26. Especial relevancia adquiriría este último, situado na rúa do Príncipe e xestionado por Andrés Gaos Expiro (pai do virtuoso violinista, director e compositor galego), que funcionaba como sucursal do da Coruña, propiedade do coñecido editor, empresario e músico daquela cidade27.




    Ocasionalmente, as sociedades organizadoras podían presumir do alto nivel dalgúns dos seus intérpretes, o que xeraba grande expectación entre a elite viguesa. Especialmente celebradas foron as veladas lírico-musicais de programa heteroxéneo servidas por avantaxados concidadáns, canda os cales se presentaban artistas de recoñecida categoría. Podemos citar, a modo de exemplo, a celebrada o 18 de agosto de 1901 nos salóns do Casino (sociedade máis antiga da que temos constancia) na honra do pintor Francisco Pradilla (1848-1921) na súa estancia pola cidade, que contou con figuras locais como Enrique Curbera, Juan Ulibarry ou Prudencio Piñeiro, compartindo protagonismo coa famosa soprano Lucrecia Arana (1871-1927). Entre as romanzas cantadas pola chamada Tiple de los Madrileños (aínda que de orixe rioxana) figuraron varias das súas preferidas, como a “Canción del espejo”, da zarzuela La viejecita (1897) ou “Esta es su carta”, de Gigantes y cabezudos (1898), ambas de Manuel Fernández Caballero (1835-1906). A afeita concesión populista ás singularidades musicais e vocais rexionais de evidente enraizamento popular28, case sempre acollida con particular entusiasmo, traduciuse, neste caso, na interpretación da balada galega Como chobe mihudiño (1901)29, música de Prudencio Piñeiro sobre o coñecido poema de Rosalía de Castro (1837-1885).




    O programa daquel recital foi o seguinte:




     




    F. Chopin, Polonesa en La b M por Concha Curbera (pn.); L. van Beethoven, Trío con piano en Mi b polos señores Salgado (pn.), Ulibarry (vl.) e Yáñez (vc.); E. Giraud, Allegro de concert y F. Liszt, La campanella pola señorita Cordero (pn.); M. Fernández Caballero, “Esta es su carta” de Gigantes y cabezudos, R. Chapí, “Fue mi mare la gitana” de La chavala y P. Piñeiro, Como chobe mihudiño a cargo de Lucrecia Arana (sop.) e Prudencio Piñeiro (pn.); Mendelssohn, Trío con piano Op. 66 en Do menor por los señores Curbera (pn.), Ulibarry (vl.) e Yáñez (vc.); M. Fernández Caballero, Romanza de La viejecita por Lucrecia Arana (sop.) e P. Piñeiro (pn.)30.


     


    Infatigable promotor de veladas musicais, o nome do pianista vigués Enrique Curbera Tapias (1857-1927) apareceu con reiteración na maior parte dos eventos artísticos das principais sociedades de recreo da cidade, como a Tertulia Recreativa ou a Sociedade Filarmónica, da que foi un dos seus fundadores. Pese ao carácter puramente amateur da súa condición como pianista, os seus dotes como intérprete eran magníficos, segundo as crónicas e, do mesmo xeito que o seu irmán José e outros membros desta ilustre familia de empresarios conserveiros, mantivo sempre unha paixón inquebrantable pola práctica musical31.




    

      [image: Fotografía tomada no interior do Salón da Tertulia Recreativa, 1923.]

    




    II. 1.2. Salón da Tertulia Recreativa (ca. 1923)






    Precisamente os recitais líricos tamén foron unha constante nos elegantes actos organizados pola Tertulia, entidade fundada case vinte anos despois por Javier Martínez de Arce, marqués de Valladares, que se amosou desde os seus inicios como un dos puntos de encontro máis selectos da sociedade viguesa. A pretensión inicial desta vinculábase ao feito de crear un selecto círculo de homes adiñeirados e de ilustre liñaxe, polo que as accións para adquirir a condición de socio fundador acadaron un valor de 250 pesetas. En 1892 contaba con 180 socios que debían aboar unha cota de acceso de 40 pesetas e unha mensualidade de cinco e seis pesetas para os numerarios e eventuais, respectivamente32. Para unha sociedade coma esta, de fasquía aristocrática e señorial, o selecto repertorio operístico era calorosamente acollido como o máis apropiado. Os seus elegantes bailes, nos que multitude de buxías e espellos conferían maior realce ás “sedas dos vestidos”33, víanse precedidos dun heteroxéneo e prolongado cóctel de momentos de obras líricas, servidos por membros capaces de facer alarde da súa refinada formación e aptitude musical:




     




    Las simpáticas Srtas. de Pérez de Castro ejecutaron a ocho manos, con los aventajados jóvenes Sres. Curberas, la sinfonía de la ópera Semiramis que constituía la primera parte del programa […] El mismo éxito obtuvo la inteligente señora de Vázquez de Puga en el aria que cantó acompañada de violoncello y piano […] Justo tributo de admiración se rindió a la maestría desplegada al tocar en el armónium el andante de la ópera Marino Faliero, que se acompañó con el piano. En la cuarta parte del programa estaba comprendida el aria con coro de La forza del destino […] ¿Qúe diremos de la romanza que cantó el reputado profesor Sr. Miguel y Alonso de E’Morta34 con su magnífica voz de barítono. […] La última parte del programa terminó con el Ave María de Gounod […]35.




     




    En canto á realización de zarzuelas completas, estas concretáronse en numerosas ocasións en forma de breves funcións lírico-dramáticas (coa incorporación de fragmentos de obras teatrais) de sinxela escenografía e cómico argumento a cargo de reducidos grupos vocais baixo o puro soporte pianístico. Este foi o caso da disposta en 1886 polo Recreo Artístico coa representación da zarzuela nun acto Dos truchas en seco (1869), de José Rogel, ou a que, con La Oliva como promotora e co protagonismo do seu orfeón, tivo lugar no Tamberlick o 6 de marzo de 1897 para a estrea da revista cómico-lírica nun acto e cinco cadros Vigo al día, con texto do presidente da entidade, Antonio Fernández Arreo (1861-1915) e música de Ramón Castro. O Recreo tamén fomentou no seu seo unha sección infantil especialmente dinámica que, ao redor de 1880, chegou a representar diversas zarzuelitas de contido moralizante como La virtud premiada (1878) e Artistas en miniatura, ambas de Isidoro Hernández (1840-1888), ¿Come el duque? (1873), de Ricardo Puente y Brañas e música de Guillermo Cereceda (1844-1919), ou Picio, Adán y Cia (1880), de Carlos Mangiagalli (1842-1896) sobre libreto de Rafael Mª Liern (1832-1897).




    Como xa puidemos advertir neste breve repaso societario, o nome que xorde máis reiteradamente tanto en eventos líricos coma musicais é o de La Oliva, sociedade especificamente coral integrada por un grupo de afeccionados ao canto. A súa orixe provén, con bastante seguridade, daquel preexistente Orfeón Vigués, responsable da interpretación do himno dedicado a Méndez Núñez na Casa-Teatro Calderón no transcurso dos primeiros xogos florais de 188036 e que fora dirixido por músicos coma Prudencio Piñeiro ou Timoteo López. Espinosa Rodríguez deixounos unha evocadora descrición do seu bautismo como “La Oliva”: “Un día estival, á sombra dun frondoso castiñeiro existente na quinta do Sr. Astray Caneda, en Peniche, acordaron crear un orfeón, que había de chamarse La Oliva. Así naceu a masa coral deste nome”37.




    



    Desde a súa presentación no Teatro Tamberlick o 7 de febreiro de 1886, con Andrés Gaos Espiro como presidente honorario da primeira xunta directiva, a sociedade coral La Oliva, co seu orfeón, converteuse nun dos máis importantes activos da vida musical en Galicia. A súa sede situaríase sucesivamente na rúa dos Caños, Policarpo Sanz e Príncipe. Aínda que no ano 1892 se fala de 284 socios38, en 1900 contaba xa con 75039, maioritariamente provenientes da modesta clase obreira, que podían facerlle fronte á reducida suma de dez reais de entrada e catro mensuais. Ademais das actuacións inherentes á súa condición de sociedade coral e á organización dun soado certame de orfeóns40, La Oliva distinguiuse pola súa frecuente participación en numerosas representacións das tempadas líricas viguesas nas que foi requirida a súa presenza, ben como amenizadora de entreactos e funcións de homenaxe ou gala (especialmente con repertorio galego), ben como parte integrante de veladas de zarzuela. Foi responsable, ademais, de diversas estreas de composicións de músicos galegos, como o himno para tenor e coro Gloria al arte (1906) e a melodía Veira d’o mar (1906) de Reveriano Soutullo, ou a revista lírica Vigo al día (1897), na que figurou como un protagonista máis do quinto cadro do libreto de Fernández Arreo41.




    Ademais destas populares sociedades, e mesmo en relación directa con algunha delas, amosáronse especialmente activas na organización e participación en espectáculos escénicos diversas agrupacións artísticas de carácter amateur. Unha das máis dinámicas foi a Sociedade Lírico-Dramática de Afeccionados (1851), organizada por Ramón Taboada (m. 1878) co obxectivo inicial de obter recursos para a casa de beneficencia, e que mantivo unha intermitente presenza na Casa-Teatro ou no Tamberlick. Nestes espazos representou unha boa presa de comedias e zarzuelas nun acto ao aproveitar os intervalos sen programación entre os habituais períodos fixados para as tempadas das compañías profesionais. Precisamente, algunha daquelas primeiras representacións no Teatro da Princesa das que temos constancia foron desempeñadas por esta agrupación: Geroma la castañera (1843), de Mariano Fernández (1815-1890) e música de Mariano Soriano (1817-1880); Diez mil duros (1852), orixinal de Mariano Pina (1840-1895) e música de Luis Mª Vicente Arche (1815-1879), e Gracias a Dios que está puesta la mesa (1852), de Luis de Olona (1823-1863) e Francisco Barbieri (1823-1894). Son páxinas líricas de carácter xocoso, sen excesivas pretensións e en pequeno formato, que, xunto a pequenas comedias teatrais, integraban un heteroxéneo espectáculo moi do agrado de todo tipo de público e para satisfacción das inquietudes artísticas do grupo de afeccionados locais.




    Malia a súa carencia de medios e compoñentes, a súa presenza tamén foi reiterada no primeiro terzo do ano 1877 neste mesmo escenario. As entretidas propostas dos “Bufos madrileños” de Francisco Arderíus (1836-1887) foron dadas a coñecer en Vigo nesta tempada por aquel entregado grupo de diletantes baixo o único acompañamento do piano. Foi o caso de Canto de ángeles (1871), con libreto de Ricardo Puente y Brañas (1835-1880) sobre música de José Rogel (1829-1901); as adaptacións de operetas francesas en forma de zarzuela bufa, como El barón de la castaña (1872)42, con música de Charles Lecocq (1832-1918); ou El general Bum Bum (1868)43 e o pastiche Los estanqueros aéreos (1870), ambas obras de Jacques Offenbach (1819-1880) en adaptación ao castelán de Julio Monreal (1839-1890) e Federico Bardán. A recepción destas funcións, baixo o febril reclamo das creacións chegadas dos “Bufos Arderius”, á que cabería engadir a posibilidade de poder “sinalar” no escenario teatral un variado grupo de distinguidos veciños, congregaba un numerosísimo público. Cun prezo dunha peseta por entrada, importe esixido como medio de sufraxio dos custos de material e ensaios, superábanse con facilidade en cada representación os dous mil reais de recadación, o que deixa unha asistencia superior ao medio milleiro de espectadores, capacidade máxima que o pequeno recinto podía albergar.




    



     




     




    A MÚSICA NOS CAFÉS VIGUESES DA BELLE ÉPOQUE





     




    Canda a incansable trasfega das sociedades de recreo e a perseverante presenza de formacións profundamente imbricadas con esta cidade como a Banda Militar do Rexemento de Murcia, a Banda Municipal (1883) ou o Orfeón La Oliva (1885), os cafés acapararían gran parte da vida sociomusical como un dos emblemas decimonónicos de difusión cultural. Neste período, a actividade destes locais como contornas de confluencia social, de faladoiro e entretemento foi propicia para a creación artística e esencial na súa contribución ao enriquecemento da oferta de lecer, especialmente entre as clases máis modestas. Esta nova tipoloxía de espazos para refuxiarse da rutina e distraer o tempo libre comezou a proliferar desde mediados de século e adquiriu un crecente protagonismo no día a día vigués.




    A irrupción de fórmulas como o café concerto ou o café teatro, de orixe centroeuropea e con forte implantación en Madrid e nas principais cidades españolas, demorouse ata 1880, cando o contexto de estabilidade política tras o convulso Sexenio Revolucionario, a favorecedora atmosfera artística da Belle Époque e a propia configuración urbana dun Vigo nun momento de exponencial conxuntura demográfica e industrializadora, ampararon o arraigamento deste tipo de establecementos. A diferenza dos salóns e as sociedades, os cafés concretaron, ademais, auténticos espazos de sociabilidade pública, sen restricións de acceso, ata conformaren comunidades da máis heteroxénea natureza. Máis que en ningún outro territorio, os cafés da cidade nacidos no último cuarto de século foron testemuñas privilexiadas desa metamorfose sociocultural decimonónica, mercé á cal a incipiente clase obreira, a pequena burguesía e outras esferas sociais irromperon simultaneamente en diferentes ámbitos da nova cultura de esparexemento.




    As tempadas líricas do aínda novo Teatro-Circo Tamberlick e, máis tarde, do Rosalía Castro, acharon nos cafés da cidade unha magnífica ferramenta de promoción, fundamental para o éxito e a popularización da súa actividade, moito antes da chegada do disco de gramófono ao ámbito doméstico. A posibilidade de degustar unha cunca de café, unha copa de licor ou un saboroso “xeado de leite”44 mentres se escoitaba un variado programa vocal e instrumental, por apenas uns reais, facilitaba o acceso ao repertorio lírico a moitos daqueles cuxo salario non lles permitía o luxo da adquisición dunha localidade nos coliseos olívicos. Deste xeito, antes e despois de cada representación, locais como o Méndez Núñez, o Colón ou o Universal transformábanse con celeridade en desenfadados, lúdicos e ruidosos anexos da propia sala teatral ao alcance de públicos de toda condición.




    Este nexo tamén se evidenciou na evolución tipolóxica dos divertimentos musicais ofrecidos nestes espazos. Tras o sucesivo auxe de ópera e zarzuela grande, a última década do xixfoi dominada polo cuplé, ben entendido como elemento estrutural do chamado xénero chico ou ben como canción de variedades de formato independente, cuxo primeiro modelo adoita atribuírse a La pulga, polca picante que interpretou en 1893 no teatro Barbieri de Madrid a artista xermana Augusta Bergès. Esta irrupción das variedades e o xénero ínfimo, coa súa dose de erotismo e picantes contidos, presentáronse para estas pequenas salas como diversións extremadamente atractivas de cara á captación dunha masiva clientela45.




    

      [image: Fotografía en branco e negro do café Suízo na rúa do príncipe, sobre 1902.]

    




    Il. 1.3. O café Suízo na rúa do Príncipe (ca. 1902)46






    Situado no corazón da céntrica rúa do Príncipe, no seu número 27, o café Suízo presumía de ser o local deste tipo máis antigo da cidade. O seu propietario era o helvético Christian Pfister Godenzi, formando sociedade probablemente co seu cuñado Francisco Semanedi47, que iniciou a súa actividade en xuño de 1875. O espazoso local fora ornamentado convenientemente ao gusto francés e, ademais de billar, ofrecía música de diversa índole. Os seus visibles rótulos nos que se anunciaba que se falaba inglés e alemán, e a súa situación, contigua ás oficinas do cable, fixérono punto de encontro predilecto dos oficiais de ambas nacionalidades48 e de eminentes intelectuais e artistas, como o novelista francés Jules Verne (1828-1905), quen o frecuentou nas súas dúas visitas á cidade49.




    Moi boa acollida tivo tamén o Méndez Núñez, inaugurado o 16 de outubro de 1882 e propiedade do industrial coruñés José María Rodríguez Pardo, quen xa estreara outros establecementos similares co nome do heroico almirante vigués nas máis importantes cidades galegas. Neste espazo, a atmosfera lírica tornaba en certo modo ao seu primeiro hábitat, pois o café ocupaba o baixo da defenestrada Casa-Teatro da praza da Princesa. Ademais diso, a apertura do vistoso establecemento coincidiu coa posta en marcha do Teatro-Circo e a primeira tempada operística de Enrico Tamberlick (1820-1889):




     




    Después de ver a Tamberlick, a la Mantilla, ó la Bellincioni, va gran parte del público a “Méndez Núñez” a saborear el Moka y a comentar la ópera que acabe de cantarse. El pianista del establecimiento ejecuta algunos números de la ópera del día, y entre sorbo y nota, se pasan las horas insensiblemente. Tal es la reacción que ha experimentado la sociedad viguesa en la primeira quincena de octubre con la apertura del Teatro-Circo y del café “Méndez Núñez”. A seguir de esta manera por mucho tiempo no nos conoceremos a nosotros mismos50.




     




    O local era espazoso e sobrio, dividido en dous salóns que sumaban máis de oitenta mesas de mármore branco, rodeadas de espellos nas paredes e arañas de cristal no teito estucado. A consumición daba dereito a evocar as representacións a través de vistosas fantasías pianísticas sobre títulos líricos e, con algo de fortuna podíase escoitar algunha aria ou romanza a cargo dun mediocre cantante. Foi tamén no Méndez Núñez onde se presentou publicamente por primeira vez en Galicia o renovado fonógrafo de Edison. O evento tivo lugar o 16 de setembro de 1893 cando un tal Mr. Shelton, procedente de Chicago, reproduciu nun aparello da súa propiedade diversas cancións cubanas e composicións norteamericanas para banda durante case sete horas daquela tarde51.




    

      [image: Fotografía en branco e negro do interior do café Méndez Núñez.]

    




    Il. 1.4. Interior do café Méndez Núñez52






    



    En plena Belle Époque e aproveitando o reclamo musical, novos cafés comezaron a abrir os seus lucidos locais ao longo das vías máis privilexiadas. Así o Colón, Universal, Continental, Cervecería Montañesa, Café del Siglo, Victoria, Español, Moderno, Nuevo Café, Maxim’s ou Concert Brasil rivalizaron por acaparar a maior clientela e, para iso, non dubidaron en presumir das súas recentes contratacións musicais en forma de pianista, números de canto con baile, grupos de cámara, pequenas orquestras e, se cabe, un ou varios solistas vocais como guinda dos espectáculos.




    O traballo como solista de café resultaba moi atractivo para mozos con certa proxección e veteranos con poucas posibilidades teatrais, pero o ánimo de ofrecer actuacións sen unha conveniente selección previa deu tamén cabida á presenza de cantantes mediocres que non sempre atoparon unha boa acollida. Co seu proverbial bo humor, o escritor local Luis Taboada (1848-1906) describiu esta circunstancia:




     




    Los dueños del Café [Colón] procuran amenizar nuestra existencia por medio de la música y en cuanto saben que hay una tiple buena y aseada en cualquier punto de la Península, por lejano que sea, mandan que se la remitan a doble pequeña. Llega la artista, y ellos mandan que se gargarice con clorato: después la mandan cantar delante de dos o tres amigos inteligentes para que la prueben y emitan su opinión. Si es favorable, ya no tiene ella que pensar en su porvenir, porque no ha de faltarle su jornal y su vaso de café con pan; si es adversa, entonces, la vuelven a remitir al punto de partida, y otra vez será. Algunas veces, en lugar de una tiple nos traen un bajo profundo, sin ropa, que procede de una compañía de ópera desperdigada, y está dispuesto a cantar, aunque sea ocho días seguidos con tal que le desempeñen su traje de invierno que ha dejado en una casa de préstamos de la calle de la Encomienda. El bajo no gusta, porque solo canta en italiano de Corcubión, y además tiene la costumbre de apretarse el vientre con ambas manos, como si quisiera sacarse la voz de los intestinos, y entonces el amo del café le llama aparte para decirle que si quiere quedarse de camarero le dará una peseta diaria y la comida, pero que como bajo no sirve. […] Con esto salen ganando los concurrentes al café porque el artista al ponerse el delantal de camarero se arroja a todo, y lo mismo sirve una copa de ron y marrasquino como canta un aria53.




     




    Precisamente, o café Colón foi o mais glamuroso, amplo e espectacular da cidade, equiparable neste aspecto a históricos locais da Península como o desaparecido Café de Madrid ou o Iruña de Bilbao. O recordo do café vigués perdura, fundamentalmente, polo seu rechamante establecemento, situado no inmoble da rúa Velázquez Moreno, mais o Colón orixinal atopábase situado na vía de circunvalación (hoxe Policarpo Sanz) ocupando o baixo do edificio do alcalde e conde de Torrecedeira, Manuel Bárcena (1834-1908). De feito, este café foi obxecto de tres inauguracións. A primeira, en xuño de 1886, aínda sen o apelativo “Gran”, por moito que a súa aparencia e dimensións ben puidesen acreditalo como tal, con Francisco Mera como propietario. A columna que lle dedica Faro de Vigo ao acontecemento achega, a pesar da súa apaixonada prosa, unha descrición minuciosa respecto dos detalles daquel espazo, o interese da concorrencia, os intérpretes e o tipo de repertorio con que se amenizaba o evento, Gaetano Donizetti (1797-1848) e Joaquín Gaztambide (1822-1870):




     




    Apenas se abrieron las puertas del local, el público tomó como por asalto las mesas del salón principal, y no bastaron las quinientas sillas y los divanes que allí hay para sentarse, hubo necesidad de trasladar banquetas de otras dependencias para el establecimiento. […] El salón para tomar café ocupa una superficie de 300 metros cuadrados y mide 5 de altura. Tiene 16 puertas y en sus dinteles lucen anchas galerías doradas que suspenden bonitos portiers. Las paredes se hallan completamente forradas con grandes lunas de espejo que miden por término medio 3 metros de alto por 1,80 de ancho y cubren algunos lienzos de pared en una extensión de 11 metros. […] Por este salón hay distribuidas unas cien mesas de mármol con pies de hierro, modelo especial para este café, construidas en Vigo. […] En el decorado de este salón faltan algunos detalles como son unos frescos para el techo central que no han podido terminarse a tiempo. […] Por dos puertas del fondo se pasa al salón de billares y tresillo que es también espaciosísimo, mide este local una superficie de 120 metros cuadrados por 6 de altura […] Hasta hora bien avanzada estuvo el público anoche saboreando el Moka y oyendo a las tiples Sras. Navarro y Suárez y al tenor Sr. Serrano, que fueron muy aplaudidos, teniendo que repetir algunos trozos de Favorita y de Las Hijas de Eva. Los Sres. Larrea, Miguel Alonso y González alcanzaron aplausos al ejecutar con maestría selecta música en el piano, violín y violoncello, respectivamente54.




     




    



    Segundo o xa mencionado Luis Taboada, o Colón converteuse con celeridade no café de moda naqueles anos como emporio da beleza feminina que acudía domingos e festivos aos concertos nocturnos do local, pero non para gozar dos praceres comestibles, senón dos musicais, coas melodías de Mozart, Verdi ou Gounod55.




    A segunda inauguración produciuse en febreiro de 1900, nunha etapa en que o establecemento adquiriu o nome de “Café Colón” tras seis anos como “Café Imperial”56. O acto contou coa intervención dun cuarteto dirixido polo compositor e organista da concatedral viguesa de Santa María-Colexiata, José Torres Creo, nun programa integrado por fragmentos instrumentais e arranxos de Gigantes y cabezudos (1898), de Manuel Fernández Caballero; El reloj de Lucerna (1884), de Miguel Marqués (1843-1918); Poeta y aldeano (1846), de Franz von Suppé (1819-1895); Il babbeo e l’intrigante (1872), de Enrico Sarria (1836-1883), e La corte de Carlos IV, de José Ramón Gomis (1856-1939).




    O 6 xuño de 1906 confirmouse o traslado, xa como Gran Café Colón á súa definitiva localización no edificio proxectado por Benito Gómez Román (1868-1908) a instancia de Isidro Fernández. O seu aspecto era espectacular, cunha fachada modernista de atractivo deseño na que se advertían dous grandes arcos acristalados flanqueados por torretas laterais rematadas en cúpula, sobre o perfil descendente da rúa Velázquez Moreno. No interior dispuñan dun amplo salón de billares e un vistoso salón de café, perfectamente iluminado coa luz natural. A decoración art-nouveau estaba presente en todos os detalles, desde os debuxos das numerosas vidreiras ás flores que brotaban dos capiteis das tres columnas. Ao fondo, nunha zona elevada dispúñase o pequeno escenario onde se desenvolvían as actuacións diarias, que na primeira tempada inaugural daquel 1906 estivo a cargo dun sexteto formado por José Pastrana, Manuel Pinto, Manuel Sayago, Manuel Yáñez, Carlos Pastrana e Manuel Jorge de Paiba. Como repertorio, un popurrí de ópera e zarzuela e música de salón centroeuropea: marcha nupcial de Marqués; fantasía sobre Il trovatore (1853), de Giuseppe Verdi (1813-1901); o capricho Recuerdos de un mosquito, de Eduardo Lucena (1849-1893); a fantasía sobre Pan y Toros (1864), de Barbieri; o valse Bien aimès, de Émile Waldteufel (1837-1915), e o pasarrúas de Agua, azucarillos y aguardiente (1897), de Federico Chueca (1846-1908)57.




    Estas actuacións contaban sempre cunha salientable publicidade nas columnas dedicadas a espectáculos e sociedade do Faro e doutros diarios. A denominación de concerto ou cadro cómico dos programas fai supor que a actuación non estaba concibida como unha mera ambientación musical, senón que presentaba toda a consideración dunha verdadeira función. No caso do Colón organizábase en seccións, comportaba unha entrada e implicaba un abono suplementario á simple consumición para optar á zona “preferente”. Se atendemos a esta xerarquía, os clientes dispúñanse en varias zonas separadas por bancos corridos con mesas de mármore e cadeiras.




    Tan só un ano despois da súa reapertura, o propietario, Antonio Celada introduciu a novidade dun “teatriño” xenerosamente activo ata a Segunda República58. A reforma de 1913, acometida de acordo co proxecto de Jenaro de la Fuente para o peche da terraza situada no piso superior, non alterou esta oferta escénico-musical. Ben ao contrario, proporcionaríalle un toque distintivo ao establecemento. Finalmente, o Gran Café Colón sería obxecto de derrubamento en 1960 para ser substituído por uns grandes almacéns.




    



    

      [image: Fotografía en branco e negro do interior do gran café Colón, co cuarteto Artés visible no escenario elevado do fondo do local (en torno a 1915).]

    




    Il. 1.5. Gran Café Colón, co cuarteto Artés, no escenario do fondo (ca. 1915)59






    Mentres o Gran Café Suízo, o Colón, o Moderno e o Victoria optaron por este modelo híbrido e refinado de funcións musicais, establecementos de segunda e terceira orde atoparon no cuplé a vía máis atractiva e axeitada ás posibilidades dos seus salóns e á tipoloxía social da súa concorrencia. Desde a súa aparición arredor de 1901 nos escenarios da capital española, o impacto do xénero ínfimo resultou palpable co cambio de século sobre o conxunto dos coliseos vigueses, pero sería o cuplé independente, xa como xénero non escénico, o que acaparase a atención fóra dos recintos teatrais. Cada café proclamaba as bondades artísticas e tamén físicas das súas propias cupletistas, así como a comicidade e picardía dos textos das cancións. A publicidade de artistas outrora populares, cuxa presenza se prolongaba durante varios meses, tiña unha importancia estratéxica para a captación de clientela.




    Revisando un ano como 1914, foi daquela Mary Focela (n. 1899), a primeira intérprete de El relicario (1914), de José Padilla (1889-1960), a principal estrela da Cervecería Montañesa de Vigo, situada na rúa Elduayen60. Seguirían a esta Rosita La Fortuny e Clavellina La Gitana. O café Fortín, de Nemesio Arias, tiña a Lolita Cuenca, que nun pequeno taboado de dous metros “trae de cabeza a todos los amantes de la sicalipsis, pues hace ‘La pulga’, baila unas rumbas que es el descuajen, menea todo lo que puede y otras mil cosas”61. Os viandantes da contorna da alameda podían contemplar os rótulos do café Español coa actuación de Adela La bella Montalvito e Vicenta Vargas exhibindo o seu suxestivo Baile del deseo62; e no café Concert Brasil, tras Concha Ríos e La Granadina cativaba Lydia Gipsi “una mujer que tiene muchas carnes y que, cubiertas con mallas, las luce á diario bailando (¿?) danzas, rumbas y dando lecciones en público del movimiento de rotación de vientre, vulgo molinete”63.




    A natureza sicalíptica dos espectáculos ofrecidos nestes locais configurou un público eminentemente masculino e desinhibido que participaba vociferante, animoso e xesticulante; un ámbito no que a muller, xa minoritaria nos cafés elegantes, non tiña cabida entre unha viril concorrencia que resultaba bastante afastada da conspicua urbanidade, civismo e finas maneiras dos salóns decimonónicos64. A ausencia feminina entre o respectable contrasta co seu protagonismo absoluto nos máis agardados números daquelas heteroxéneas veladas. As artistas exhibíanse sobre as táboas en contextos de gran proximidade co respectable e nun meditado cóctel no que predominaban a voluptuosidade e a concupiscencia sobre o valor estritamente musical, o que reforza a histórica consideración da muller como mero “instrumento do pracer masculino”65.




    O erotismo e as connotacións sexuais dos bailes e cancións despregadas por esta ampla galería de sensuais estrelas chocaron, aínda máis que as críticas sociopolíticas dos textos, coa censura constante da Igrexa e dos sectores máis conservadores e maniqueos. A cruzada moralizante tivo ampla cabida nas crónicas teatrais de moitos diarios, o que condicionou, en moitas ocasións, a intolerante actitude da cidadanía e a intransixencia das autoridades competentes66. O veto a unha artista ou a clausura dun local podían producirse con base no indefinido pretexto de atentar contra a decencia e a moral pública: “Por la Inspección de Vigilancia ha sido denunciado, el dueño del café ‘Brasil’, por consentir a una artista, que en el referido establecimiento actúa, falte a la moral”67.




    

      [image: Á esquerda, fotografía en branco e negro de Mary Focela caracterizada para unha representación; á dereita, portada da revista "Mundo Gráfico" que leva unha fotografía coloreada de Adela Montalvito.]

    




    Ils. 1.6 - 1.7. Imaxes de Mary Focela e Adela Montalvito68






    Unha das máis rechamantes vítimas destes rescaldos de estrito conservadurismo foi o Maxim’s, sala a medio camiño entre o café concerto e o cabaré, inaugurada en decembro de 1921 na céntrica rúa Luis Taboada. O local era propiedade da empresa Ferreiro e para a súa construción contara coa intervención do arquitecto Manuel Gómez Román e do decorador e escenógrafo Gonzalo Álvarez. Os seus espectáculos diarios, consagrados ás varietés, á arte frívola e alegre69, debullados, segundo parece, por lindas mulleres, non tardaron en xerar denuncias contra a suposta actividade inmoral do establecemento. Isto derivou nunha primeira orde de clausura contra os cafés concerto e as salas de variedades da cidade, decretada en xaneiro de 1922 polo gobernador Francisco del Saz Orozco, e que afectou principalmente ao Maxim’s apenas transcorrido un mes da súa apertura. A intervención dunha comisión dos propietarios afectados obtivo a revogación da dita orde, pero non sen impedir a promulgación por parte do mandatario provincial de limitacións en materia de regulación horaria e a prevención de calquera intimidade das belas artistas co público.




    En plena crise da Restauración daquela España invertebrada orteguiana, os cafés mantivéronse en Vigo máis de medio século como centros neurálxicos da vida social e lugares de reunión dos máis inquietos círculos artísticos e literarios galegos, coa música como distracción. Tras o Salón-Café Cervantes (1912) e o café Español (1913), abrirían populares establecementos como o Nuevo Café (1916), que ocuparía o local do edificio Bárcena, na confluencia das rúas Velázquez Moreno e Policarpo Sanz que anteriormente aloxara ao café Colón e que desde o seu traslado fora arrendado aos oficiais do cable inglés. O seu novo dono, Valentín García, non escatimara gasto ningún para a decoración do establecemento, que contaba cunha luxosa carpintería e lenzos de artistas galegos como Alfonso Rodríguez Castelao e Carlos Sobrino. A este seguiuno o Derby (1921), situado ao principio da rúa Urzaiz e lugar de encontro e faladoiros de soados artistas e escritores galegos como Valle-Inclán, Carlos Maside, Urbano Lugrís, Laxeiro, Fernández del Riego, etc., aos que se sumaban artistas de paso como García Lorca, que tiveron oportunidade de gozar da música que habitualmente interpretaba o chamado trío Corvino, con Abelardo Corvino ao violín, Santos Gandía ao violoncelo e Jesús Yepes, máis tarde primeiro director do Conservatorio de Vigo, ao piano.




    Traspasada a fronteira dos vinte, o glamour da joie de vivre da Belle Époque comezara a ser cousa do pasado, nunha paulatina e irremediable decadencia que a quebra do Banco de Vigo en 1925 e o crac de 1929 non farían outra cousa que confirmar. O estoupido do conflito civil de 1936, como culminación á crise sociopolítica, puxo fin a esta etapa de bonanza e dinamismo cultural na que os ditos negocios exerceron un importante rol. Só escasos remois, como os espectáculos que amenizaban a concorrencia na coñecida terraza do Universal, co seu nostálxico xardín cheo de sebes e palmeiras, lograrían por algún tempo manter aínda viva a chama daquel café cantante no Vigo moderno, como tribunas de difusión alternativas ás salas teatrais da cidade, altofalantes e dinamizadores da actividade lírica alén destes espazos.

